
提    要

周因於殷禮，變質從文，典章制度，燦然大備，而於人之名號稱謂，亦漸趨繁富，《禮

記》云：「幼名，冠字，五十以伯仲，死諡，周道也。」姓氏之別，至周而著，凡此姓、氏、

名、字、行次、謚、號，為人道之至文，備於有周，澤流後世，影響直至於今。先秦史籍人名

之富，尠能過於《左傳》，而同一人也，或稱名字，或稱行次，或稱謚號，不一而足。一人異稱

之外，或又一稱異人，致使初讀左傳者如墮五里霧中。此本書所為作也。

本書上編第一章總論姓氏、名字、行次、謚號、爵稱之意義，第二章歸納周代人物名號之

條例，辨別男女稱號之方式。下篇為左傳人物名號分析，以人名稱謂為條目，依筆畫多少排列，

全書共計 2427 條。最後為索引及引書表。

先秦人物名號，乍看頗為複雜，其實有一定之制度習慣，經過本書全面整理，皆有規矩

脈胳可尋。人物名號所以代表人，為文化之幟號，由人物名號之研究，可以探知一民族之

歷史、人文，其為用也亦宏。

本書參考資料齊備，考證深入，李學勤先生嘗譽為目前《左傳》人物名號研究之最佳著作，

洵不虛也。

孔子嘗謂「周監於二代，郁郁乎文哉」，周因夏殷之禮，變質從文，典章

制度，燦然大備，而於人之名號稱謂，亦漸趨繁富；禮記云「幼名，冠字，

五十以伯仲，死諡，周道也」是也。姓氏之別，亦至周而著，凡此姓、氏、

名、字、行次、謚、號，為人道之至文，備於有周，澤流後世，影響直至於

今。人人沿用其制，而不究其始，甚或以譌傳譌，而有數典忘祖之譏。如姓

氏本不同，而大史公混姓氏為一，其史記於齊太公曰「姓姜氏」，於陳胡公滿

曰「姓媯氏」，於秦始皇曰「姓趙氏」，於漢高祖曰「姓劉氏」，實則姜、媯，

姓也，趙、劉，氏也，而史公混而為一，統曰姓某氏，致有周姓、氏之分泯

矣。此後學者多從之，以姓氏學最盛之唐代言，其論姓氏之最著者，厥推林

寶元和姓纂，然是書所輯論者幾皆氏也，而曰「姓纂」，又於盧字下云「姓盧

氏」、胡字下云「以謚為姓」，以氏姓通用而混為一譚。至鄭樵撰通志，始辨

姓、氏為二，其氏族略序云「三代之前，姓氏分而為二，男子稱氏，婦人稱

姓，氏所以別貴賤……姓所以別婚姻……三代之後，姓氏合而為一，皆所以

別婚姻」，此說得其大略矣，而顧棟高春秋列國姓氏表敘謂鄭氏「貪多務博，

靳勝前人，其所據者，乃從典午以後，經十六國，南北朝之紛亂，包羅囊括，

合併雜糅，而于邃古得姓之始，與春秋列國由姓析為氏族之源流，未嘗深析

而明曉也」，顧氏此論亦至中肯。下逮今日，所謂姓者，實皆氏也，姓氏之紛

亂譌誤而不明者如是。姓氏如此，字與行次等亦多如此。探究此與吾身有密

切關係之先人制度，尋其脈絡，辨其原委，自是吾輩之責任。而鄭樵通志總

序嘗謂姓氏「一家之學，倡於左氏」，顧棟高春秋列國姓氏表敘亦云「欲考姓

氏之分斷，須以左氏為樞紐」，皆以記載姓氏源流及周人姓氏之書，莫備於左

傳也；實則左傳所記名、字、行次、謚、號亦稱最多，故欲研究此一問題，

捨深入鑽研左傳人物名號莫由也，此琛撰寫本文動機之一也。 

程廷祚左傳人名辨異自序嘗云：「左氏傳于一人之身，而名號錯陳，一篇

之中，而判若甲乙，創矣而不經，華矣而弗則，由古以來，未有也。」左傳

所載人物之有一人兩名、一人兩字，固不足以言其名號之殊異，綜觀其名號，

以姓、氏、名、字、行次、謚、號、官、爵……及子字、父字、公字、王字、

孫字、君字、之字……等為基礎，彼此排列組合，而構成錯綜複雜之新名號，

致一人而多至十數稱謂，一篇之中，異稱錯陳，研究左傳，釐清此異稱，實

屬首要之務，故晉杜預即有世族譜之作，下逮有宋，馮繼先撰春秋名號歸一

圖，清程廷祚亦撰左傳人名辨異，而日人重澤俊郎所編左傳人名地名索引收

羅最廣，較為完備，然缺漏、譌誤猶多。凡此諸家，皆僅錄人物之名號，而

未嘗考究名號之由來，分析其結構。為研究左傳人物名號闢一蹊徑者，則自

王引之始，其春秋名字解詁首先全面收羅解析左傳人物名字，並釋其相應之

故，自後踵其事者，有一、二十家，見周秦名字解詁彙釋及補編。然上諸前

賢之作僅及名字，而於左傳人物之姓、氏、行次、謚、號等則未嘗及焉，於

名字與行次、子字、父字、公字之相配關係亦未見有說，致左傳人物名號含

義之真相，猶未表於世，而彼等所解析者亦猶有未洽也。踵繼前人之業，廣

蒐深探，而發揚光大之，實琛撰本文動機之二也。 

本文共分上下兩篇，上篇分二章，第一章為總論，又分八節：第一節論

姓氏。姓氏之來源，渺遠而難以窺探，姓氏之分，亦難以究其詳，本文由周

人姓氏之分，與殷周婦女稱謂不同之觀點而探究之。琛以為周人區分姓氏為

二，以姓表血統，繫於婦女，而用以別婚姻者也；而氏則為朝代名、國名、

族名等徽幟，周人稱之為氏，以此徽幟冠領導者及其子孫名號上，是即氏之

起源。姓表血統，百世不易；氏則與封建、宗法相輔，凡立一國、一族，皆

須別立一氏，故氏可不斷創造推衍。延至戰國，下逮秦漢，封建崩潰，宗法

毀敗，天下皆庶民也，斯無別立一氏之必要，則亦不必再衍生創造。且周代

之姓為數本不多，實不足以為庶民別婚姻，故以氏代姓，而姓氏合一矣。又

春秋經於魯大夫之稱仲孫某、李孫某，臧孫某，後人即以仲孫、季孫、臧孫

為氏，然據琛所考，仲孫、季孫、臧孫等實非氏，乃對宗子之敬稱，其氏則

孟氏、季氏、臧氏是矣。 

第二節論名。春秋時人大多單名，於稱名之時，或與子字、行次字、父

字、孫字、公字相配為稱。有改名之例，有兩字名而單稱其一之例等。 

第三節論字。周人名外又有字，字幾皆止用一字，且與名相應。字與名

同例，得冠以子字、行次字，或配以父字，而構成一通行名號。自司馬遷以

下，每以此通行名號為字，如云：孔子字仲尼，顏回字子淵，仲由字子路，

實則非是。 

第四節論行次。周人字外復有行次，由左傳人物名號考察，行次與字並

行，配字而稱，原不相亂，而漢人稱行次為字，後人襲其說，而亦不究其始。 

第五節論謚。或謂謚法始自周公，王國維首揭其覆，以文、武、成、康、

昭、穆為生稱，其說是矣。杜預、孔穎達謂婦女於法無謚，妾而有謚，實越

禮妄作，由左傳考之，夫人及其子為君之妾有謚，乃禮之常也。 

第六節論爵。先秦典籍有周制五等爵之說，近人傅斯年以為乃後人拼湊

而成，至今猶為疑案。由左傳考之，春秋時以公、侯、伯、子、男稱諸侯，

且有等級之分，諸侯於周室有班次之異，而稱班次曰「王爵」也。 

第七節論號。春秋時，諸侯多有謚而無號，吳君則無謚而有號，莒君亦

同，且多以地名為號，與列國不同也。 

第八節其他。論左傳人物名號所以錯綜複雜，乃因姓、氏、名、字、行

次、謚、號廣泛與子、父、孫、公、王、君、之等附加字排列組合，而構成

新名號，本節即討論此等附加字；又此等附加字與字結合，且影響及周人之

氏，如魯公子及三家之後，多以公字配字為稱，其後人即以為氏。先秦典籍

所載魯國人物，以公某為氏者甚多，孔子弟子即有公西華、公冶長，又如公

輸般等，多未明其世系，今由左傳人物名號考察，蓋可推知其為魯宗室之後

也。 

第二章為左傳人物名號條例。左傳人物名號之組成，型類複雜，向來難

以縷述，此章將左傳人物名號構成之各種形式，歸納為條例，凡兩百二十二

條，分男子名號條例及女子名號條例二節，於是左傳四千五百餘人物名號，

若網之在綱，而易於掌握矣。 

下篇網羅左傳所有人物名號，分別歸納，每人一條，凡兩千四百二十七

條，其名號多出者，亦統歸一條之下，然後徧考載籍，各加案語，辨其名號

之異同，稽其世系，究其名號之由來，釋其組成名號諸要素之含義，以為前

篇綜合整理之基礎。 

本文所研究之範圍，實包含左傳人物之姓、氏、名、字、行次、謚、號、

官、爵……及子、父、孫、公、王、君、之等組成之稱謂，無以名此稱謂，

故姑援宋馮繼先春秋名號歸一圖之稱，題曰「左傳人物名號研究」。 

左傳人物名號，散見於魯十二公兩百五十五年之間，人物既多，名號及

年代復錯綜複雜，收集歸類不易，訂補亦極耗時，雖終日埋首於斯，欲求完

備精確，而每感力有所不逮也。其間周師一田，李師威熊之提示綱領，大力

斧正，教誨之恩，莫敢或忘，然限於時間，下筆倉促，學植疏淺，罣漏極多，

敬祈博雅君子，幸垂教焉。 

中華民國七十二年七月一日 

